
Suliffeqarfimmik kisimiillutik ingerlatsillutik namminersorlutik inuussutissarsiuteqartut 

Meerartaarnermut atatillugu sulinngiffeqarnermut aningaasaateqarfimmit 

meerartaarnermi sulinngiffeqarnermi ullormusianik pissarsisinnaassagunik, 

suliffeqarfimminnik unitsitsigallartussaajunnaarsillugit imaluunnit 

matusisinnaajunnaarsillugit Naartunermi, erninermi meeravissiartaarnermilu 

sulinngiffeqartarneq pillugu Inatsisartut inatsisaata allanngortinneqarnissaanut 

siunnersuusiornissaannik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Napaartoq Isak Petrussen, Demokraatit) 

 

Siullermeerneqarnera 

 

Siunnersuuteqartumut, Napaartoq Isak Petrussen, Demokraatit, Naleqqamiit qujaniarpugut.  

 

Upernaakkut Ataatsimiinnitsinni siunnersuuterpassuit misissuinermut tunngasut 

takusimavagut. Taamaammat siunnersuummik tigussaassumik imalimmik takusaqarluni 

alutornangajappoq. 

 

Siunnersuut una pingaaruteqarluinnartumik imaqarpoq. Siunertaa Naleqqamiit 

tapersersorluarparput. Tassami, Naleqqamiit assingusorujussuarmik anguniagaqaratta. 

Naleqqamiit siunnersuuteqarpugut anaanaasut tamarmik sapaatip akunneranut akunnernik 

40-nik erninerminnik ullormusiaqarnissaasa pisinnaatitaaffigilissagaat. Tassa, sapaatit 

akunnerini 19-ini ullormusiaqarnissaat siornatigut suliffigisimasaq apeqqutaatinnagu. 

Naleqqammiit Jens Napaattooq siunnersuutaa immikkoortoq 169. 

 

Siunnersuut una ullumi eqqartugassarput tassaavoq namminersorlutik 

inuussutissarsiuteqartut, suliffeqarfimmik kisimiillutik ingerlataqartut, meerartaarnermut 

atatillugu sulinngiffeqarnermi suliffeqarfimminnik unitsitsigallartariaqannginnissaat, 

erninermusiassanik pisinnaassagunik. 

Tassa ullumi inatsit imaappoq: Namminersorlutik inuussutissarsiuteqartut 

meerartaarnerminnut atatillugu sulinngiffeqarnerminni ullormusianik pissarsisinnaassagunik 

suliffeqarfimminnik unitsitsigallarnissaat piumasaqaataavoq. 

Piumasaqaat ilaatigut allaffissornermik tunngaveqarpoq. 

 

Taamaammat siunnersuut pingaarutilimmik qaqitaqarpoq.  



 

 

2 
 

Siunnersuummi una innuttaasut inuuneqarnerannut tunngassuteqarpoq. 

Ilaqutariit qanoq atugassaqartinneqarnerannut tunngassuteqarpoq. 

Meeqqat inuunerminni aallartinneranni qanoq toqqammaveqartinneqarnerannut 

tunngassuteqarpoq. Aamma pingaarnerpaamik: Politikkikkut pingaarnersiuinermut 

tunngassuteqarpoq. 

 

Demokraatit siunnersuutaanni arlalitsigut isumaqatigiiffeqarpugut. 

Namminersorlutik inuussutissarsiuteqartut inuiaqatigiinni pingaaruteqarluinnarput. 

Aalisartut. 

Piniartut. 

Savaatillit. 

Takornarialerisut. 

Assammik suliaqarnermik inuussutissarsiuteqartut. 

Niuertut.  

Suliffeqarfimmik mikisumik nammineq aallartisaasimasut. 

 

Taakkua ilarpassuisa namminersorlutik inuussutissarsiutaat suliffittut allatuulli 

isigiinnanngilaat. Inuuniarnerminnut tunngaviusunuku. Taamaattumik ima aperinissaq 

pissusissamisoorpoq: Ilumut ikiorsiissutinik pisarumalluni inuuniarnerminnut tunngaviliisoq 

unitsittariaqarpa? 

Apeqqut tamanna naleqquppoq.  

 

Aamma Demokraatit oqarnerat una paasilluarsinnaavarput: inuiaqatigiinni nutaaliaasuni 

meerartaassagaanni suliffeqarfiutigineqartoq matuneqartassasoq ilumoorsinnaanngilaq. 

Tassa ilaqutariinneq namminersortumillu inuussutissarsiuteqarneq imminnut akerleriittutut 

isigineqassanngillat. Tamanna Naleqqamiit paasilluarsinnaavarput. 

Kisianni. 

 

Oqallinnermi matumani aamma pingaarnerusoq pineqarpoq.  

 Politikkikkut kinguneqaatit pineqarput. Naleqqamit siunnersuutigineqarpoq, 

angerlarsimaffimmi anaanaasut tamarmik suliffeqarsimanersut apeqqutaatinnagu 

erninermut atatillugu sulinngiffeqarnissamut pisinnaatitaalernissaat.  

 

Siunnersuutivut najoqqutassiamik paasiuminartumik tunngaveqarput: 

Meeqqat tamarmik pitsaanerpaamik aallartiffeqartariaqarput. 

Sulisut aalajangersimasumik suliffillit qitornai kisimik pineqanngillat. 

Meeqqat angajoqqaanik aalajangersimasumik aningaasarsiortut kisimik pineqanngillat. 

Meqqaat aalisartunik angajoqqaallit aamma pineqarput. 

Piniartunik angajoqqaallit. 

Angajoqqaat savaatillit. 

Anaanat kisimiittut. 

Anaanat angerlarsimaffeqanngitsut. 

Aamma angajoqqaat nikerartumik inuuniutillit. 

 

Ukiorpassuarni Inatsisartut iliuuseqarnaveersaarlutik misissuinernik 

nalunaarusiornerpassuarnillu toqqaajuarnerat isornartorsiortuarnikuuarput. 

Taamaattumik Demokraatit maannakkut misissuisoqaqqinnani inatsisinik allannguinissamik 

siunnersuuteqarnerat nuannaarutigaarput. Tamanna ajunngilaq. 

 

Taamaammat uggorisorujussuuarput Naalakkersuisut siunnersuut una aasiit misissuinermut 

sangutiinnarniaraat. 

Assinganimmi Naalakkersuisut Naleqqap siunnersuutaata immikkoortoq 169-ip 

misissorneqaannarnissaanik allannguutissatut siunnersuuteqarput.  

Misissuiinnarneq naammaganngilarput.  

Una siunnersuut Naleqqallu siunnersuutaa misissuiinnarnermut allanngortinneqassappata 

akuerisinnaanngilarput. 

 

Taamaammat aamma Naleqqamiit uggorivarput Demokraatit Naalakkersuisut immikkoortoq 

169-imut allannguutissatut siunnersuutaat tapersersorsimagaat. 

Qanormi ililluni Demokraatit isumaqarpat namminersortut pillugit 

iliuuseqartoqartariaqartoq akerlianilu Naleqqap siunnersuutaa misissuiinnarnermut 

allanngortinneqassasoq iliuuseqartoqaranilu? 

 

Siunnersuutimmi taakku marluk assigiimmik siunertaqarput: 

Angajoqqaat meeqqallu atugaasa pitsanngorsarneqarnissaat.  

Siunnersuutit taakku marluk toqqissisimanerulersitsinissamut tunngapput. 

Siunnersuutit taakku marluk ilaqutariittut inuunerup ajornannginnerulernissaanut 

tunngapput. Siunnersuutit taakku marluk meeqqat inuunerminni aallartilluarnissaannut 

tunngapput nalunngilarpullu akuerineqarpata pissutsit pitsaanerulersinnaasut. 

Misissueqqissaaqqittariaqanngilagut. Nalunngilarput erninermut atatillugu 

sulinngiffeqarnerup pitsaanerulernera ilaqutariinnut toqqissisimanarnerussasoq. 

 

Ilisimasakippallaarneq uani ajornartorsiutaanngilaq. Politikkikkununa pingaarnersiuineq uani 

pineqartoq. 

 

Naalakkersuisut akissuteqaamminni tunngavilersuipput erninermut atatillugu 

aningaasarsianik annaasaqarsimasunut taartissaannik tunngaveqartoq. 

Naleqqamili isumaqarpugut meeqqat siusissukkut atugarisaat suliffissaqartitsinermi 

tunngavik kisiat aallaavigalugu nalilerneqarsinnaanngitsut. 

Meeqqap qaammatini siullerni inuunera aningaasatigut nalilernissaanik 

tunngaveqaannanngilaq, inuiaqatigiittulli naleqartitsinermiippoq. 

Atugarliorneq eqqartortaqaarput. 

Ilaqutariit tatineqartut. 

Meeqqat inuusuttullu. 

Inuiaqatigiinni ajornartorsiutit. 

Meeqqalli toqqissisimasumik aallartinnissaat ilumoorluta kissaatigigutsigu, aningaasatigut 

pisariaqartinneqartut pingaarnersiunermi ilaatinnissaanut piumassuseqartariaqarpugut. 

 

Namminersortut aammalu anaanaasut ilaqutariillu aalajangersimasumik suliffeqaratik 

inuusut tamarmik ikiorumallugit piumassuseqartariaqarpugut. 

 

Meeqqap angajoqqaat aalajangersimasumik suliffeqartuuppata, aalisartuuppata 

namminersortumilluunniit suliffiuteqarpata assigiinngissutaat ilisimasaqarfiginngilaat 

maluginerlu ajorpaat. 

Meeqqat pisariaqartitatik kisiat malugisarpaat. 

Meeqqammi pisariaqartitai assigiipput. Kikkuugaluarpataluunniit. 

Taamaattumik Naleqqami isumaqarpugut siunnersuutit taakku marluk imminnut 

akerleriissuteqanngitsut. Naamerluinnaq. 

Imminnut tapertariipput. 

 

Demokraatit siunnersuutaat namminersortut atugaannik pitsanngorsaasinnaapput. 

Naleqqap siunnersuutaa angerlarsimaffimmi anaanaasup allallu ullumikkut ajornerusumik 

atugallit atugaannik pitsanngorsaasinnaavoq. 

 

Taamaattumik Demokraatit aamma kajumissaarpavut Naleqqap siunnersuutaa 

immikkoortoq 169-imut tunngasoq oqaluuserineqalerpat tapersersoqqullugu. 

Pissutsit erninermut atatillugu sulinngiffeqarnermi atugassarititaasut 

pitsanngorsarneqartariaqarnerat ilumoorluni upperigaanni, tamanna tamanut 

atuuttariaqarpoq - eqimattanut aalajangersimasunut taamaallaat atuutinnagu. 

 

Naalakkersuisut aamma erseqqissarpaat malittarisassat maanna atuuttut ilaatigut 

allaffissornikkut nakkutilliinikkullu pissutsinut tunngassuteqartut. 

Tamanna paasilluarsinnaavarput. Taamaakkaluartorli allaffissorneq inunnit 

pingaarnerutinneqannginnissaa eqqumaffigisariaqarparput. 

 

Inatsisit Kalaallit Nunaanni pissutsinut naleqqussartariaqarput. 

Kalaallit Nunaannili ilaqutariippassuit suliffissuarni sulisunit nalinginnaasuniit allaanerusumik 

atugaqarput. 

Suliffeqarfiit mikisut ilarpassuini inuk ataaseq aalajangiisuulluinnarpoq. 

Suliffiit ilarpassui ukiup qanoq ilinera peqqutaalluni nikerartarput. 

Ilaqutariippassuit nikerartumik siulittoruminaatsumillu toqqammaveqarput.  

Inatsisit taakkununnga naleqqussartariaqarpoq. 

 

Taamaattumik Naleqqamiit siunnersuut uumap tamanna sissuertumik isumaqataaffigaarput. 

Erseqqissaatigissavarpulli: 

Iliuuseqarnissamut siunnersuut una akuerineqassappat illuatungaanilu Naleqqamiit 

siunnersuut assingusoq misissueqqaarnissamut saatsinneqarluni akuerineqassappat, 

tamanna naapertuutinngilaq. 

Misissueqattaareerpugut. 

Massakkut sapiissuseqarluta iliuuseqartariaqarpugut. 

 

Qujanaq. 


